
Ternyatalah matlamat tersurat kerahan tenaga di bawah Peraturan
Tenaga Manusia ialah menambahkan kekuatan tenaga untuk mematahkan
pemberontakan komunis secara berkesan. Namun begitu, sepertimana
yang dapat diperhatikan di dalam Ordinan Kerahan Tenaga

di Persekutuan Tanah Melayu (1952) dan di Singapura (1954),
mahupun Peraturan Tenaga Manusia, kerahan tenaga mempunyai makna
dan implikasi yang lebih besar kerana ia juga merupakan suatu alat

pembangunan negara.

Sebelum Perang Dunia Kedua, Malaya hanya merupakan suatu pernyataan
geografi sahaja, tanpa sebarang identiti kebangsaan yang sama
ataupun keselarasan pentadbiran. Namun tahun 1950an menampakkan
proses pembangunan negara-bangsa Malaya yang semakin giat menuju
ke arah pemerintahan diri dan akhirnya kemerdekaan. Ketika
Darurat sampai ke kemuncaknya pada awal tahun 1950an, kerajaan
kolonial telah menyedari hakikat bahawa semua kaum perlu
disatupadukan menjadi satu negara-bangsa tunggal sekiranya
kerajaan ingin mengubah sikap apati kaum bukan Melayu, khasnya

kaum Cina dan memikat hati penyokong potensi PKM.3

Kerahan tenaga merupakan suatu rangsangan kuat untuk membina
kesedaran kebangsaan di kalangan penduduk berbilang kaum yang
menetap di Malaya.4 Malangnya perlaksanaannya tidak mengekal dan
oleh itu kesannya adalah terhad, oleh kerana wu judnya masalah
pentadbiran atau kewangan. Sementara itu, sebagal sebuah negara

yang menuju ke arah pemerintahan diri, Malaya haruslah membina

angkatan tenteranya sendiri untuk menentang ugutan dari luar

negeri dan menghapuskan keganasan komunis dari dalam negeri.

Di samping itu, memandangkan 45 peratus penduduk di Malaya terdiri
daripada kaum Cina pada ketika itu, maka pertambahan bilangan

ahli yang memadai di dalam angkatan keselamatan tentu akan menambah
kekuatan dan keberkesanannya di dalam perlaksanaan tugas
keselamatan. Perselisihan yang kerap berlaku di antara penduduk
kampung Cina dan polis Melayu kerana halangan bahasa jelas
menunjukkan keperluan mengadakan lebih ramai polis Cina.5 Namun
demikian, oleh sebab beberapa faktor yang berkenaan, kaum Cina
tidak bereaksi kepada kerahan tenaga di bawah Peraturan Tenaga
Manusia atau Ordinan Kerahan Tenaga sepertimana yang diharapkan

daripada merekae.

Maka timbullah perasaan syak wasangka terhadap masyarakat Cina
kerana ketidaksungguhan mereka untuk melibatkan diri di dalam
perkhidmatan keselamatan untuk menentang pemberontak komunis.
Pemergian beramai-ramai pemuda-pemudi semasa pengerahan tenaga
dikuatkuasakan di Persekutuan pada tahun 1951 dan kemudiannya

di singapura pada tahun 1954 telah menjadikan seluruh masyarakat
Cina disyaki sama sekali sebagai tidak menunjukkan kesetiaan
kepada Malaya. Pandangan seumpama ini sedikit sebanyak terus

wujud hingga kini. Adakah pandangan ini wajar dan tepat?



Sejauh mana yang diketahui, kajian mengenai kerahan tenaga dan
kesetiaan masyarakat Cina adalah jauh dari memuaskan. Isu kerahan
tenaga pernah disebutkan di dalam beberapa buku sejarah Malaya,
namun liputannya adalah sangat terhad dan sepintas lalu sahaja.6
Kebanyakannya tidak dapat memberi gambaran yang jelas dan tepat

mengenai isu kerahan tenaga yang berkenaan.

Sebagai contohnya, Anthony Short, di dalam bukunya, The Communist

Insurrection in Malaya dan James P. Ongkili, di dalam bukunya,

Nation Building in Malaysia 1946-1974, telah menyalahkan akhbar-

akhbar bahasa Cina kerana tidak memberi kritikan dan cadangan yang
membina untuk menggalakkan pemuda Cina menyertai perkhidmatan polis
dan tentera. Pandangan mereka ini perlu diperlihatkan semula.

Namun demikian, Heng Pek Koon, di dalam bukunya, Chinese Politics

in Malaysia: A History of the MCA, dapat memberi suatu liputan

yang lengkap berkenaan dengan peranan MCA untuk mendapatkan ramai
kaum Cina menyertai perkhidmatan Home Guard dan angkatan keselamatan,
sungquhpun beliau tidak menyentuh tentang Peraturan Tenaga Manusia

dan kerahan tenaga di Singapura pada tahun 1954.

Oleh itu, tujuan kajian ini jalah mengkaji sambutan dan penyer taan
masyarakat Cina di dalam kerahan tenaga sejak tahun 1951 hingga
tahun 1954 dan seterusnya memperlihatkan proses perubahan sikap
kaum Cina tentang kesetiaan mereka terhadap Malaya pada masa

Darurat serta faktor-faktor yang membawa perubahan ini.

Sejak kebelakangan ini, persoalan kaum Cina tidak melibatkan
mereka secara aktif di dalam kerahan tenaga dan oleh itu mereka
adalah kurang setia kepada Malaya masih ditimbulkan.7 Justeru
itu, subjek ini adalah penting untuk mengisi suatu kekosongan

di dalam sejarah Malaya yang berhubungan dengan salah satu
masyarakat utama di negara ini. Adalah diharapkan kajian ini
dapat membetulkan pandangan yang kurang wajar dan tepat mengenai

kesetiaan kaum Cina terhadap negara ini pada masa Darurat.

